
 

 

5–7-JAHKÁSAČČA NJÁLMMI 
DEARVVAŠVUOĐADIKŠUN 
Jeavddalaš boradanrytma 

Jeavddalaččat boradit 5–6 háve beaivvis lea vuođđun njálmmi buorre dearvvašvuhtii. 
Measta buot biepmuin ja juhkosiin (earret čázis ja ollesksylitolas) leat čitnahydráhtat, 
main njálmmi baktearat ráhkadit suvrriid. Šaddá suvrrafalleheapmi, man áigge bániid 
gierragiin luvvet minerálat. Njálbmi dárbbaša vuoiŋŋastit 3–4 diimmu borademiid 
gaskkas, vai čolga sáhttá doidit bániid ja divvut vahágiid, maid suvri dagaha.  

Garvve dan, ahte borastat ain duos dás juoidá ja muitte, ahte čáhci lea buoremus jugus 
goikui.  

Ksylitola 

Ksylitola bisseha suvrrafalleheami ja ráhkada eambbo čolgga njálbmái. Čolga doidá 
bániid ja veahkeha divvut bániid gierragiid, maid suvri luvvada. Go suoská 
ksylitolasuoskangumme dahje borrá ksylitolapastilla dakkaviđe boradeami maŋŋá 3–5 
háve (oktiibuot 5 grámma) vihtta minuhta beaivvis,de unnu riska ahte bánit ráigánit. 
Ksylitolabuvtta lea bániid dáfus buoret molssaeaktu go sohkarnjálgát. 

Bániid geallan iđđes ja eahkes fluorabátnegeallasiin 

Mánná oahpahallá geallat bániid vánhemiid veahkil. Mánná dárbbaša vánhemiid veahki 
bániid geallamis nu guhká go vázzá vuolleskuvlla. Lea álo rávesolbmo ovddasvástádus 
geallat ja doallat buhtisin máná bániid. Bániid galgá geallat unnimusat guokte minuhta, 
ja earenomáš dehálaš lea geallat bániid suoskangierragiid, bátneoažžeravddaid ja 
bániid, mat leat ihtigoahtime. 

Fluorabátnegealas geavahuvvo guktii beaivái 

- 5-jahkásaččat, smávva mearri bátnegeallasa, mas 
lea fluora 1000-1100 ppmF 

- 6-jahkásaččat ja das boarráseappot dahje go 
vuosttaš bissovaš bátni ihtá, vehá stuorit meari 
geallasa, mas lea fluora 1450 ppmF 

Mielkebánit molsašuvvagohtet bissovaš bátnin 
dábálaččat 5–6-jahkásažžan ja molsašuvvan joatkašuvvá 
gitta rávásmanagi rádjái. Gánnáha roahkasmahttit máná rohttet ieš eret lihkadeaddji 
mielkebániidis. Seammá áigge, go ovdabánit molsašuvvet, ihtet mielkebániid báldii 

vuosttaš bissovaš máttabánit, guđežat. Daid 
lea dávjá váigat buhtistit ja vánhemiid 
veahkki lea vealtameahttun. Ihtti bátni lea 
earenomáš hearki ráigánit, daningo báni 
giera lea ain dimis. Gearradas garrá fluora ja 
čolgga minerálaid váikkuhusas áiggi mielde. 

